
Danmarkimi Kalaallit Peqqissartut Illuani ukiuni arlaqartuni nappaatertik peqqutigalugu 

najugaqartariaqartunut inissialiornissanik Naalakkersuisut misissuinissamik suliaqaqqullugit 

peqquneqarnissaannik siunnersuut. 

(Inatsisartunut ilaasortaq Mimi Karlsen, Inuit Ataqatigiit) 

 

Inatsisartunut ilaasortaq Mimi Karlsen Inuit ataqatigiit, Kalaallit peqqissartut illuanni ukiuni 

arlaqartuni nappaatertik peqqutigalugu najugaqartariaqartunut inissialiornissamik 

saqqummiussaqarnera pillugu matumuuna siunnersuut oqaaseqarfigissavarput. 

 

Kalaaleqaatigut Danmarkimi ukiuni arlaqartuni napparsimallutik najugaqartut atugaasa 

oqilisaaffigineqarlutik pitsanngorsarneqarnissaat tamannalu soorunami taperserusunnarpoq 

pingaartumik napparsimasut aamma ilaqutaat eqqarsaatigalugit najugaqatigiissinnaanerat 

eqqarsaatigalugu.  

 

Napparsimasut eqqarsaatigalugit soorunami sukkasuumik angerlarsimaffippalaartumik 

inissarsissunneqassappata ajorinngilarput, pingaarnerpaajugunanngilaq uagut inissiamik nammineq 

peqarnissarput attartugassaqarpammi aamma ajunngilluinnarpoq. 

 

Kiisalu aamma naalakkersuisut kalaallit napparsimasut Danmark-imut nakorsartikkiartortut 

atugaasa pitsaanerulernissaanik piumassuseqarlutik napparsimasunut sullissinermi periarfissanik 

pitsaanerulersitsinissamik anguniaqarnerat soorunami qujassutigissallugu aamma 

pissutissaqarpugut, aammalu soorunami peqqinnissamut naalakkersuisumut qujarusuppugut 

taakununnga soqutiginnilluni sulissussilluarmat. 

 

Naalakkersuisut allanngutissatut siunnersuutaat tassalu, Napparsimasut nappaatertik 

peqqutigalugu Danmarkimi Kalaallit Peqqissartut Illuani ukioq ataaseq sinnerlugu 

najugaqartariaqartunut inissianik attartornissamut periarfissat misissuinissamut 

Naalakkersuisut suliaqaqquneqarnissaannik Inatsisartut aalajangiiffigisassaattut 

siunnersuut. 

 

Taamatut oqaaseqarluta allannguutissatut siunnersuut taperserparput. Pisariaqassappallu 

peqqinnissamut ataatsimiititaliami suliarineqarnissaa innersuussutigalugu. 

